
KONTROL MOZIOA 

Udal-eraikinak garbitzeko zerbitzuan lanordu arruntak murriztearen ondorioei buruzkoa

Reyes Carrere Zabalak, EH BILDU taldeko zinegotziak, Udalbatzaren Organo Araudiko 98. artikulua 
oinarri hartuta, mozio hau aurkezten du Udalbatzan azter dadin. Mozioa 2022ko urriaren 17an 
Zerbitzuen Orokorren  Batzordean landutako interpelazioaren ondorioa da.

JUSTIFICACIÓN

FCC  Medio  Ambiente  enpresako  langileek  (gaur  egun,  udal-eraikinak  garbitzeko  zerbitzuaren
enpresa esleipenduna)  hamar hilabete daramatzate pairatzen duten lan-prekarietatearen egoera
salatzen: ekipamendu eskasa, kontziliazioa zailtzen duten ordutegiak, aldi baterako kontratazioak,
soldata-arrakala, lan-osasuneko arazoak, etab. 

Zerbitzuaren  gaur  egungo kontratua 2022an amaituko da,  eta FCC Medio Ambienteko enpresa-
batzordeko gehiengoak,  Udal  Gobernuak  2023rako Eraikinak eta Lokalak Garbitzeko kontrataren
lizitazio-plegu berria egiteko eta argitaratzeko prozedura hasi zuela jakin zuenetik, etengabe eskatu
du  langileen aldarrikapenak  eta  hobekuntzak  plegu  berriaren  idazketan  jasotzea. Enpresa-
batzordearen  gehiengo  sindikalaren  proposamenen  helburua  beti  izan  da  kalitatezko  zerbitzua
eskaintzea,  langileei  —gehienak  emakumeak—lan-baldintza  duinak  bermatzea,  kale-garbiketako
zerbitzuaren  lan-hitzarmenaren (FCCkoak  ere  bai,  baina  gehienak  gizonezkoak)  eta  eurenaren
arteko soldata-arrakala  amaitzea eta, azkenik,  ekipamenduan eta lan-ohituretan aldaketak egitea,
zerbitzua hobetu eta optimizatzeko. 

Baina,  Udal  Gobernuak  kontrataziorako  lizitazio-plegu  berria  onartu  eta  argitaratu  duenean,
ezustekoa izan da, 2018ko aurreko pleguarekin alderatuta, 2. loteari atxikitako udal eraikinetan ,
langileen  baldintzak  eta  zerbitzuaren  kalitatea  hobetu  beharrean,  kontrakoa  egin  baitu:  orduak
murriztea. Eta logikoa denez, lanorduak murrizten direnean zerbitzua osorik ahultzen da. Izan ere,
garbiketa-orduen murrizketa  horren  ondorioak  larriak  izango dira,  eta  langileei  zein  eskainitako
zerbitzuari  eragingo  die:  behar  den  lan-denborarik  gabe,  ezingo  da  udal  eraikin  askoren
garbitasunaren (higienearen) kalitatea bermatu; langile askoren gaitasun ekonomikoa pobretuko da
eta  lanaldi  bat  osatu  ahal  izateko zentro  batetik  bestera  korrika  egitera  behartuta  egongo  dira
langileak kontziliazioa zailduz.

Guztiz ulertezina da udal gobernu honek dirua aurreztea, higieneari dagokionez, oso zorrotzak izan
behar duten zentroen garbiketan; hala nola, haurtzaindegietan edo lehen hezkuntzako zentroetan
eta erabiltzaile ugari biltzen dituzten eraikinetan  (horien artean, Emakumeen Etxea, kultur etxeak
eta zaharren etxeak).

Eta erabaki hori ulertezina denez, eta guztiz logikoa denez, udal eraikin horietako arduradun eta
erabiltzaile askok dagoeneko jakinarazi diote Udal Gobernuari murrizketekiko kezka, eta orain arte
arrakastarik izan ez duten arren, haiekin berehala elkartzeko eskatu dute.

Eta kezka hori guztiz justifikatuta dago; izan ere, argitaratu berri den pleguan jasotako kasu batzuk
aipatzearren, Udal Gobernuak nola justifika dezake – dirua aurrezteaz harago –   astean 5, 10 eta 15
ordu bitartean garbiketa murriztea sei haurtzaindegitan, eta ohiko lan-banaketan erabakitzea astean
hirutan baino ez  dela  garbituko urtebete,  bi  eta  hiru  urteko haurrek  jateko erabiltzen dituzten
mahaiak?  Zentro  horietako  arduradunekin  kontsultatu  ditu  aldaketa  horiek?  Ez.  Erabaki  horren
ondorioak emakumezko langileekin alderatu ditu? Ez. 

Edo, zein argudio motak justifikatzen du Intxaurrondoko Lehen Hezkuntzako zentroan astean 35
orduko garbiketa-murrizketa egitea? Erabaki  hori  ikastetxearekin  kontsultatu/adostu du? Erabaki
horren  ondorioak  emakumezko  langileekin  alderatu  ditu?  Ez.  Bestalde,  nola  justifikatuko  diete
gobernu  honetako  arduradunek  Emakumeen  Etxeko  milaka  erabiltzaileei  astean  17,5  orduko
garbiketa gehiegizkoa dela erabaki dutela eta astean 10 ordura murriztuko direla, jakinda bertako
koordinadorak, paradoxikoki, plegu horiek argitaratu aurretik ordu erdi gehiago eskatu zuela? 

Zentzu horretan,  bai Udaleko Langileen Batzordea bai Donostiako Berdintasun Kontseilua ere 
murrizketa horien aurka agertu berri dira,  eta kezka adierazi dute onartutako pleguek lan-
baldintzetan dakarren prekarizazioagatik. 

Onartezina da udal gobernu honek, Zerbitzu Publikoen azpikontratazio-politikaren ondorioz,  
emakume horien lan-baldintzen kontura dirua aurreztu nahi izatea, feminizatuta dagoen kolektibo 
hori are gehiago prekarizatuz. Eta, azken hilabete hauetan euren aldarrikapena entzun eta gero,  
ulertezina da baita ere udal gobernu honek agiri berrian behin-behinekotasuna, partzialtasuna eta 
zerbitzu horretan dagoen soldata-arrakala desagerrarazteko neurririk ez ezartzea.

Hala ere, nahiz eta argudio horiek guztiak entzun, bilera-eskaerak jaso eta hainbat eragile sozial eta
sindikalek desadostasuna azaldu,  batzordean zinegotzi  delegatuak ukatu zuen arazoa,  eta ukatu
zuen pleguan murrizketarik  zegoenik  ere.  Halaber,  ez  zuen argitu  zergatik  ez  dieten erantzuten
bilera-eskaerei, eta, jakina, ez zuen baloraziorik egin joan den urriaren 11ko bileran Berdintasun
Kontseiluak izandako jarrera kritikoari buruz.

http://www.donostia.eus/


EH Bildu talde politikoa
Grupo político EH Bildu

Ijentea, 1 - Tel. 943481027 - www.donostia.eus -
      20003 Donostia 

Horregatik, behean sinatzen duen zinegotziak honako kontrol-mozio hau aurkezten du:

 Donostiako Udalbatzak hertsiki eskatzen dio Udal Gobernuari bertan behera utz dezala 
2023rako Udal Eraikin eta Lokalen Garbiketa Zerbitzuaren kanpoko kontrataziorako hasitako
prozedura, indarrean dagoen lizitazio berrirako baldintzen plegua baliogabetuta utziz eta 
ahalik eta lasterren plegu berriak argitara daitezela, non neurriak jasoko diren, aldi 
baterakotasuna, partzialtasuna eta udal eraikinetako langileen eta kaleak garbitzeko udal 
zerbitzuko langileen artean dagoen soldata arrakala amaitzeko, eta 2. loteari atxikitako udal
eraikinen arduradunekin batera baloratu ondoren, udal eraikin bakoitzerako ohiko eta ez-
ohiko  garbiketa orduen zenbaketa doitzeko.

 Donostiako Udalbatzak hertsiki eskatzen dio Udal Gobernuari argitara emandako pleguaren
2. loteari atxikitako eraikinetan dauden udal eraikinetako arduradunekin lehenbailehen 
elkartzeko, eraikin horietako garbiketa-beharrak azal diezazkieten, bai garbiketa-ordu 
arruntei eta antzekoei dagokienez, bai laneko espazioen (irisgarritasuna, aldagelak) eta 
biltegiratzeen eraberritze eta egokitzapenei dagokienez  -kalitatezko zerbitzua, segurtasuna 
eta lan-baldintza duinak bermatzeko beharrezkoak badira eraberritze eta egokitzapen 
horiek-, eta ekarpen horiek kontuan har daitezen plegu berria egiterakoan.

 Donostiako Udalbatzak hertsiki eskatzen dio Udal Gobernuari FCC Medio Ambienteko  
enpresa batzordearekin lehenbailehen elkartzeko, ordezkari sindikal horiek Udal 
Gobernuari beren lan egoera azal diezaioten, kontratuan eta zerbitzuan hobekuntzak 
sartzeko proposamenak azal ditzaten, eraikin bakoitzaren behar espezifikoetara 
egokitutako kalitatezko zerbitzua bermatzeko, eta ekarpen horiek kontuan har daitezen 
plegu berri bat egiterakoan.

 Donostiako Udalbatzak hertsiki eskatzen dio Udal Gobernuari genero-txosten bat egin 
dezala, ikuspegi horretatik aztertzeko Udal Gobernuak onartutako 2023rako Eraikinen eta 
Lokalen Garbiketarako kontratuaren lizitazio-plegua. 

Donostian, 2022ko urriaren 21ean

Reyes Carrere,

Portavoz del grupo municipal de EH Bildu

